
Brazil: gwallamzer ha gwalleur
Abaoe pevar devezh emañ an amzer fall oc'h ober freuz ha reuz e Goueled Brazil. Glaveier spontus o tegas dour-beuz, redennoù fank ha riskladurioù douar, o deus graet kalz a zismantr e Stadoù Rio de Janeiro, Sao Paulo ha Minas Gerais. Meur a hent ha gourhent etre ar c'herioù zo bet ranket serriñ, beuzet m'eo bet an hentoù gant ar pri. En holl e vefe e-tro 76 den lazhet gant efedoù ar wallamzer en teir Stad-se. En o zouez, 44 den zo marvet e kêr Angra dos Reis, lec'h ma'z eus ur greizenn vakañsiñ cheuc'h brudet a-walc'h. Maer ar gumun, Tuca Jordao, en deus goulennet e vefe serret ar c'hreizennoù nukleel zo war an tachennoù tizhet. Un dra diezhomm eme ar gompagunezh tredan Electronuclear, hervez keleier Associated Press. Prezidant Stad Brazil, Luiz Inacio Lula da Silva, en deus prometet disadorn tremenet e vefe roet ur skoaziad arc'hant da Stad Rio evit taliñ ouzh an distruj.
Endro

Pariz-Dakar
D'ar c'hentañ a viz Genver eo loc'het ar redadeg Pariz-Dakar, echuiñ a raio d'ar 16. Un devezh goude al loc'hañ e oa bet lazhet un den ha gloazet pevar re all (ur bugel 8 vloaz en o zouez). Abaoe warlene eo en Arc'hantina ha Chile e vez graet ar redadeg. Klemmañ a ra ar poblañsoù abalamour ma vez drastet an hentoù, padal emaint dija e stad fall, hag ar parkeier a servij dezho da zebriñ. Dre ma tremeno dre lenn Atacama, ul lec'h a warez evit spesadoù evned war an diskar, o deus aon tud zo e vefe drastet al lec'h ha gwallgaset al loened a gaver eno. Aozet eo ar redadeg gant ASO, a aoz ivez an Tour de France, hag a zo liammet ouzh Le Parisien/Aujourd'hui en France ha L'Equipe. Arc'hant a vez roet evit an aozañ gant kevredigezhioù evel Total, Novotel, ha France Televisions. Ar bloaz-mañ e kemero perzh ar "sherpa" er redadeg: un doare karr-tan implijet evit ar brezel. Hennezh e-unan a eztaolo 30000 tonennad a CO2, o kontañ ar redadeg, ar skipailh tro-dro, an treuzkas adal Bro-C'hall, hag all. Gant objedoù liesseurt (boestoù-mir, tammoù karr-tan, boutailhoù eoul, hag all) e vo saotret al lec'h. Poent bras eo paouez gant seurt redadegoù droch na servijont da netra estreget brudañ skeudenn ar c'harr-tan ha saotrañ ar broioù paour.

M.M.


Titouroù ouzhpenn : www.politis.fr
2010: bloavezh ar violiesseurted
2010 a vo bloavezh liesseurted ar boudoù bev hervez Aozadur ar Broadoù Unanet. Roet e vo lañs en ofisiel da goulzad ABU d'an 11 a viz Genver, e Berlin. Kendalc'hioù skiantel ha politikel a vo aozet e-kerzh ar bloavezh dre ar bed a-bezh. Un diskouezadeg gouestlet d'ar violiesseurted gant an Unesco a vo kinniget ivez. Ul lid digeriñ a vo evit-se e Pariz, d'an 21 ha 22 a viz Genver. Ar gazetenn Le Télégramme he doa, d'an 31 a viz Kerzu 2009, kinniget ur sell war stad ar violiesseurted e Breizh. Keloù mat zo daoust da bep tra evel bezañs an dourgon. 30 vloaz zo ne oa tost dourgi ebet ken er vro ha gwarezet ez eus poblañsoù e Kreiz Breizh. Skraviged Dougall ivez a oa en arvar bras ha strollegezhioù lec'hel bro Montroulez zo deuet a-benn da aozañ peadra evito da zerc'hel amañ. Mont a ra ivez un tamm gwelloc'h sañset gant ar spesadoù logod-dall (21 spesad disheñvel a vefe e Breizh), gant doare nevez da seveniñ al labour reneveziñ ar savadurioù. Hogen, evit Bretagne Vivante, e ranker teurel kement a evezh ouzh ar spesadoù boutin hag ouzh ar re en arvar bras, hag ar programm gall "Trame verte et bleue", evit adsevel an hentadoù biologel a c'hell bezañ ur spi.
Evit gouzout hiroc'h diwar-benn koulzad 2010 ABU ar violiesseurted: www.cbd.int
Evit gouzout hiroc'h diwar-benn programm Trame verte et bleue Frañs: www.legrenelle-environnement.fr
Evit lenn pennad Le Télégramme: www.letelegramme.com
Arzoù
Diskouezadeg LECL: gweladenn vrezhonek e Kemper
E kreizenn arz a-vremañ ar C'harter, e Kemper, e c'heller gwelet er mare-mañ "LECL", aozet gant Michel Dector ha Michel Dupuy. Dont a ra titl an diskouezadeg diwar peder lizherenn ramzel a vanke d'ur gourmarc'had e Kervili, goude manifestadeg produerien laezh. Abaoe ouzhpenn 20 vloaz e labour an daou zen diwar-benn an arouezioù, traoù, skridoù, roudoù lezet gant an dud e kêr. Ur gerig skrabet buan war ur bank, gitonioù bet livet evit manifestadegoù skoazell d'an dud dibaper, levrioù-aour... A bep seurt a gaver amañ, kinniget en un doare skiantel hag arzel gant Dector & Dupuy. Ouzhpenn an traoù dastumet ha diskouezet ez eus bet krouet diwarno oberennoù arzel (skeudennoù, kizelladurioù, livadurioù, filmigoù video...).
D'ar Sadorn 9 a viz Genver e kinnigo ar C'harter ur weladenn vrezhonek eus LECL, adalek 4e goude-kreisteiz.

  

LECL gant Michel Dector ha Michel Dupuy.
Gweladenn vrezhonek d'ar Sadorn 9 a viz Genver 2009, da 4e abardaez.

Mont-tre: 1,50 €. Digoust: klasoù, studierien (n'int ket 26), paseporzh an arz, tud dilabour, tud kozh (ouzhpenn 65 vloaz), koumananterien ar C'harter, C'hoariva Kerne, ar mirdioù arzoù-kaer, hag izili ar gevredigezh Gros Plan.
Evit gouzout hiroc'h: www.le-quartier.net
Sportoù

Kib mell-droad Breizh-Veur: Manchester United skarzhet
Dec'h e oa bet trec'het skipailh Manchester United war e dachenn, 1-0 gant hini Leeds United. Evit trede tro Kib Breizh-Veur e oa. Ar skipailh aet ar maout gantañ zo en trede rummad. Gant ur pal lakaet gant an argader Jermaine Beckford, d'an 19vet munutenn, eo bet tapet poent Leeds United. Ur souezhadenn eo da vat: ne oa bet kollet krogad ebet gant Manchester United el live-se eus ar genstrivadeg abaoe 1984 (skipailh Bournemouth, en trede rummad ivez, a oa aet ar maout gantañ). N'en doa ket raktreset gourdoner Manchester, Alex Ferguson, seurt disoc'h. Ar wech kentañ eo dezhañ koll ur match d'al live-se abaoe m'emañ e Manchester, 23 vloaz zo. Evitañ e oa dellezek da vat Leeds United da c'hounit rak gwelloc'h eo bet o c'hoari hervezañ, ha mennetoc'h evit e c'hoarierien da drec'hiñ. Gwelloc'h eo bet ar jeu evit tri skipailh all ar "Big Four", Chelsea en deus flastret Watford 5-0. Aet ar maout gant Arsenal 1-2 war tachenn West Ham, ha rampo 1-1 evit ar c'hrogad etre Liverpool-Reading.
Sinema

Le Dernier vol

Frañs – 2009

Senario ha seveniñ: Karim Dridi

1933 er Sahara gall : stegn eo an darempredoù er Gompagnunezh Mehareien, dizemglev zo etre al letanant Antoine Chauvet (Guillaume Canet) hag e bennofiser (Vincent Brosseau) war an danvez emsavadeg a vefe war ar stern gant an Touareg. Da neuze e prad er c’hamp karr-nij Marie Vallières de Beaumont (Marion Cotillard) deuet da sikour he serc’h aet da get e dezerzh didruez an Tenere.
Diazezet war un istor gwir eo ar senario. Liv The English Patient  (A.Minghella, 1996) a weler er steuñvenn-se evel-just. Gant se e c’hortozer fromoù bras, dremmwelioù meurdezus ha troioù-kaer, met blev ! N’eo ket re fall lodenn gentañ ar film koulskoude, daoust ma ne gas da netra siwazh. Tamm-ha-tamm e santer e enoe an tudennoù, an aktored, an dremedaled ha, a-benn ar fin, an arvestourien ivez.

Meriadeg Vallerie
Dremmoù kaer a baotred

Nevez zo eo deut er-maez DVD ar film gall Les Beaux Gosses. Evit drevezañ Lukian Kergoat o komz diwar-benn yezh Youenn Drezen, e c’heller lâret emañ pell kêr Roazhon ar bloavezhioù 2000 film Riad Sattouf eus Pont-'n-Abad Itron Varia Garmez. Daoust da-se e kav din e vije bet plijet skrivagner Skol louarn Veig Trebern gant ar film-se.

Fentus ha plijus evit doare : da betra e c’hell servijout ur verrloer a gav deoc’h, petra a spurmanter a-wechoù dre ar prenestr ha petra’ta a c’hell kouezhañ eus an oabl glas… Mont a ra pelloc’h ha donoc’h avat : sell ar "beur" Riad Sattouf (a oa bet er skolaj e Roazhon) war yaouankiz hor bro evel m’emañ hiziv, pell eus koñchennoù evit an douristed. Tud zo, lemm o daoulagad hag o divskouarn, a verzo niver ar raganvioù breizhat e-touez an aktored yaouank, ur gwenn-ha-du e kambr an "haroz" Herve, bruderezh heñvelrevidi Breizh war ur bus roazhonat hag all…

Ma vije bet un tamm arc’hant gant ur filmaozer brezhoneger e vije bet tu da sevel seurt film gant skolajidi pe liseidi skoliataet en hentennoù divyezhek. Ar vrezhonegerien yaouank o devez ezhomm eus traoù skañv ivez evit bevañ en un doare plijus en o yezh.

Tieri Madeg

Les Beaux Gosses (Frañs, 2009) skrivet ha renet gant Riad Sattouf.

Embannet gant Fox Pathe Europa e DVD ha Blu-Ray. 

Sonerezh ha levrioù
Sonerezh 2010, lodenn 2: sonerezh rock ha pop
Deuet e oa Vampire Weekend da vezañ brudet e 2008 gant e bladenn gentañ, hag an eil hini (anvet Contra) a zeuio er-maez a-benn an 12 a viz Genver. A-fet sonerezh 100% pop e teuio er-maez pladenn nevez The Magnetic Fields, a-benn ar 26 a viz Genver. Realism eo he zitl, ha war a lenner e chom stag ar strollad ouzh reolenn "ar c'hanaouennoù pop 3 munutenn-pad". Er memes deiz e teuio er-maez Transference, gant Spoon hag ivez Romance is Boring, gant Los Campesinos ! Pladennoù nevez a zo gortozet ivez gant Arcade Fire, Interpol, MGMT ha The Strokes, met n'eus deiziad embann resis ebet evit poent.

Bepred war dachenn ar rock hag ar sonerezh pop emeur o c'hortoz oberennoù nevez gant The New Pornographers (a-benn fin an nevezamzer), The Walkmen, R.E.M ha Cat Power. 
Evit a sell ouzh an traoù dic'hortoz menegomp ivez kenlabour David Byrne (Talking Heads) ha Fatboy Slim. A-benn an 23 a viz C'hwevrer e teuio er-maez o fladenn anvet Here Lies Love, ha pedet o deus a bep seurt tud a-benn kas o raktres da benn: Tori Amos, Santogold, Natalie Merchant hag ur bern re all.

R.M.
Pemdez
Bara Brith Siwan
Pep tiegezh e Bro-Gembre, pe dost, en deus e sekred Bara Brith. Emaon o vont da ginnig deoc'h unan aes a-walc'h hag a zeu eus tu ma mamm.

Meskit ur werennad kastounadez, div (2) werennad rezin sec'h, ur werennad dour ha pemp grammad amann ha pevar-ugent (85g) e-barzh ur gastelodenn. Tommit betek degas an aozennoù d'ar berv ha lezit anezhe evel-se, goustadik, e-pad dek (10) munutenn: ret eo d'ar rezin bezañ koeñvet. Goude bezañ yenet an aozadenn-mañ, ouzhpennit div (2) werennad bleud, un hanter sac'hadig goell, ul loaiad-vihan muskadez hag un ui bihan baset. Lakait e-barzh ur moull-bara (karrez) bet amanennet kent. Poazhit er forn (160°C) e-pad pemp munutenn ha daou-ugent (45') da bemzek munutenn ha tri-ugent (75'). Gwiriit hag-eñ ez eo poazhet mat o sankañ ur gontell e-barzh ar wastell.

Gwelloc'h e vo deoc'h gortoz un devezh pe zaou a-raok lipat ho pavioù gant an dibenn-pred saourus-se. Ha n'eo ket difennet e zebriñ en ur lakaat un tammig amann sall Breizh pa vo erruet mare an tañva...

Sywan Rhys
Deiziataer 2010, brezhoneg-tout!

Goude ur bloavezh ehan en deus adembannet Pol Brezhoneg Skol an Emsav un deiziataer hollvrezhonek adarre evit 2010.

Adkavet e vo ar stumm klasel a blije d’an dud. 17cm uhelder ha 9cm ledander, gant ar skrid a-led. Dindan ur golo plastik du ha gwenn e vo kavet an deiziataer, pevar liv penn-da-benn, hag en e gichen ur c’harnedig all hag a c’hallo bezañ miret a vloaz da vloaz, ennañ roll kumunioù Breizh.
Ur benveg talvoudus evit ober gant ar brezhoneg bemdez!

Kas ur chekenn 12€ da:

Skol an Emsav, 25 straed Pierre Martin, 35000 Roazhon.
Evit gouzout hiroc'h: 02 99 38 75 83 pe sae.bzh@wanadoo.fr

Lennit Bremañ Genver 2010 !
Dezrevell Godlstone, votadeg Katalonia diwar-benn an dizalc'hiezh, sinet Karta Ya d'ar brezhoneg gant Produet e Breizh, ar film Avatar... Kaoz zo eus an holl draoù-se hag eus traoù all c'hoazh e-barzh niverenn Bremañ miz Genver 2010.

An teuliad zo gouestlet er miz-mañ da Gendalc'h Kopenhagen. 193 Stad a oa bet bodet gant Aozadur ar Broadoù Unanet e Danmark e-kerzh miz Kerzu, evit kemer divizoù diwar-benn tommadur an hin. Un disoc'h dipitus zo bet evit kalz a dud dre ar bed. Cheñch an hin gant teknikoù nevez zo ur mennozh o tont war wel tamm-ha-tamm hag a zo kinniget en teuliad-mañ ivez.
Kendalc'het e vo er miz-mañ gant div bajennad ispisial, bet soñjet a-ratozh evit ar re zo o teskiñ brezhoneg: "Lennomp!". M’ho pez plijadurig o lenn Bremaik, plijadur ho po o lenn Bremañ, sur !
Evit broudañ he lennerien da goumanantiñ e kinnig Bremañ un distaol dreistordinal betek ar 1añ a viz C'hwevrer 2010: 45€ evit ar c'houmanant-bloaz e-lec'h 50€! Ur follenn-goumanantiñ a c'heller kavout war lec'hienn www.breman.org
Bep miz, abaoe 1980, e kinnig ar gelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.
Embannet gant Skol an Emsav (4,5€ an tamm)

E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h: www.breman.org
